
I.	Hapja e mbledhjes dhe çështjet e diskutuara sipas agjendës:

[bookmark: _Hlk181353112][bookmark: _Hlk167698725]Koordinatorja Kombëtare për Iniciativën për Qeverisje të Hapur (OGP) Znj. Adea Pirdeni, Ministër Shteti për Administratën Publike dhe Antikorrupsionin, hapi mbledhjen duke falenderuar për prezencën ministrat, përfaqësuesit e institucioneve publike dhe përfaqësuesit e shoqërisë civile. Ministrja Pirdeni në fjalën e saj theksoi se takimi shërben për mbylljen e vitit 2025 në kuadër të iniciativave të qeverisjes së hapur, veçanërisht atyre të lidhura me procesin e integrimit dhe negociatave me përfshirje të gjerë të shoqërisë civile, si dhe për përcaktimin e drejtimeve kryesore për vitin në vijim. Kjo cështje  mori rëndësi të veçantë në fjalën e Ministres Pirdeni, duke konsideruar se me mbylljen e zbatimit të Planit Kombëtar të Veprimit për OGP 2023-2025, aktualisht po planifikohen prioritetet kryesore që do të adresohen në Planin e ri të Veprimit me kohështrirje deri në vitin 2030. 
Më pas, mori fjalën Z. Vladimir Thano, bashkëdrejtues i Komitetit në përfaqësim të shoqërisë civile, i cili theksoi rëndësinë e bashkëpunimit dhe dialogut të strukturuar në kuadër të qeverisjes së hapur, duke nënvizuar rolin thelbësor të shoqërisë civile si aktor i barabartë dhe kontribues në proceset vendimmarrëse. Z. Thano vlerësoi frymën e bashkëpunimit dhe angazhimin e drejtuesve  të Komitetit Shumëpalësh, si dhe shprehu gatishmërinë gjithnjë e në rritje të shoqërisë civile për të kontribuar me ekspertizë, advokaci dhe ide inovative për nxitjen e ndryshimeve dhe rritjen e transparencës.
Sipas pikës së agjendës “Agjenda Kombëtare e Integrimit nën lenten e qeverisjes së hapur”, Ministrja Pirdeni ua dha fjalën me radhë institucioneve për një prezantim të nismave ligjore.
Ministrja Pirdeni i kalon fjalën për përditësim të zhvillimeve Drejtorisë së Përgjithshme të Antikorrupsionit, përfaqësuar në takim nga Znj. Rovena Pregja, Drejtor i Drejtorisë së Përgjithshme të Antikorrupsionit.
Znj. Rovena Pregja prezantoi dy nisma kryesore ligjore në fushën e antikorrupsionit, duke u ndalur në procesin e hartimit, objektivat dhe risitë që ato sjellin në kuadrin e qeverisjes së hapur dhe integrimit evropian. Në lidhje me ligjin e ri për sinjalizimin dhe mbrojtjen e sinjalizuesve, u theksua se bëhet fjalë për një kuadër të ri ligjor, i hartuar me synimin e përafrimit të plotë me standardet dhe kërkesat e Bashkimit Evropian, ngritur mbi eksperiencën dhe sfidat e evidentuara nga zbatimi i ligjit nr. 60/2016 “Për sinjalizimin dhe mbrojtjen e sinjalizuesve”. Znj. Pregja theksoi se procesi i hartimit të këtij ligji është shoqëruar me një konsultim publik gjithëpërfshirës, ku janë përfshirë institucione publike, organizata të shoqërisë civile dhe partnerë ndërkombëtarë, përfshirë Komisionin Evropian dhe Këshillin e Evropës. Në prezantim u evidentuan disa risi të rëndësishme të projektligjit, si zgjerimi i fushës së mbrojtjes për sinjalizuesit, përfshirja e subjekteve të sektorit privat në detyrime sipas një pragu të caktuar punonjësish, si dhe garantimi i mbrojtjes edhe për bashkëpunëtorët dhe ndihmësit e sinjalizuesit. Gjithashtu, u theksua se projektligji parashikon procedura më të qarta dhe mekanizma të posaçëm për parandalimin e hakmarrjes, rishikim të afateve procedurale dhe forma të ndryshme të sinjalizimit, me qëllim rritjen e efektivitetit dhe besimit në sistem.
Në vijim, Znj. Pregja prezantoi projektligjin për lobimin, i cili synon të krijojë për herë të parë një kuadër të posaçëm ligjor për rregullimin e marrëdhënieve të lobimit në vend, duke adresuar një boshllëk ekzistues në legjislacion. Në prezantim u vu theksi në krijimin e mekanizmave të qartë për transparencën e aktivitetit të lobimit, përfshirë ngritjen e regjistrit të lobimit, si dhe parashikimin e rolit të institucionit monitorues, me qëllim rritjen e transparencës, llogaridhënies dhe besimit publik në proceset vendimmarrëse.
Lidhur me të dyja nismat e mësipërme ligjore, Znj. Pregja ndau me anëtarët e Komitetit se të dy proceset janë mirëinformuar përmes një procesi të gjerë konsultimi publik me organizatat e shoqërisë civile dhe aktorë të tjerë të interesit, me një numër të konsiderueshëm komentesh të reflektuara në versionin e projektligjit, të mbërritura në një numër platformash: 
Përdorimi i Regjistrit Elektronik për Njoftimet dhe Konsultimet për dy periudhat përkatëse 20-ditore për secilin projektligj, si një mënyrë e cila lejon qytetarët dhe palët e interesuara të paraqesin komente dhe sugjerime në lidhje me projektaktin përmes internetit, duke siguruar akses të gjerë dhe transparencë në procesin e konsultimit;
1. Takime me grupet përkatëse të punës në zbatim të urdhrave të Kryeministrit me objekt hartimin e projektligjeve. Këto takime përfshijnë mbledhje të hershme të grupit të punës të ngritur posaçërisht për hartimin e projektligjeve dhe diskutime të detajuara mbi politikat e propozuara;
2. Komunikime elektronike (nëpërmjet postës zyrtare elektronike), si formë për të komunikuar me individë dhe organizata të interesuara në lidhje me projektaktin, por gjithashtu edhe për shkëmbime të dokumenteve dhe komenteve midis anëtarëve të grupit të punës dhe titullarëve të institucionit;
3. Takime dhe tryeza teknike me përfaqësues të institucioneve bashkëpërgjegjëse, grupeve të interesit, anëtarëve të Platformës së Partneritetit për Integrimin Evropian për Kapitullin 23 “Gjyqësori dhe të Drejtat Themelore”, dhe organizatave të rrjetit antikorrupsion, si partnerë joqeveritarë me të cilët është konsoliduar një standard i rregullt bashkëpunimi dhe ndarjeje ekspertize për luftën kundër korrupsionit, veçanërisht në dimensionin e parandalimit të korrupsionit dhe promovimit të transparencës e integritetit;
4. Nëpërmjet adresave zyrtare të komunikimit elektronik të Kabinetit të Ministrit të Shtetit për Administratën Publike dhe Antikorrupsionin (MAPA) dhe të Drejtorisë së Përgjithshme të Antikorrupsionit, si dhe përmes adresës postare zyrtare të institucionit.
Në vijim, Ministrja Pirdeni i kalon fjalën Znj. Fabiola Egro, Drejtor ekzekutiv i Qëndrës “ Today for the Future” përfaqësuese në Komitet  e shoqërisë civile. 
Znj. Fabiola Egro u ndal te sfidat e hasura gjatë procesit të miratimit të ligjit për barazinë gjinore, duke theksuar ndikimin e diskutimeve publike dhe te dezinformimit në perceptimin e këtij procesi, duke vlerësuar megjithatë ndërmarrjen e nismës ligjore dhe rëndësinë që ligji i ri paraqet për avancimin e agjendës së të drejtave themelore, barazisë dhe mosdiskriminimit. Ajo informoi se aktualisht është hartuar një draft-ligj për parandalimin dhe mbrojtjen nga dhuna ndaj grave dhe dhuna në familje, me synim shmangien e diskurseve të gabuara dhe sigurimin e nje qasjeje të koordinuar ndërmjet institucioneve dhe shoqërisë civile. U theksua se draft-ligji përfaqëson një reformë gjithëpërfshirëse dhe thelbësore, të harmonizuar plotësisht me acquis dhe direktivat e Bashkimit Evropian, si dhe rekomandimet e mekanizmave ndërkombëtarë. Procesi i hartimit është mbështetur në konsultime të gjera publike, ekspertizë profesionale dhe dialog të vazhdueshëm me delegacionin e BE-së. Drafti synon një qasje moderne dhe transformuese, me fokus te viktima dhe forcimi i mbrojtjes së të drejtave të grave. Znj. Egro theksoi se format e reja të dhunës, përshirë dhunën digjitale, abuzimin online, pra dhuna e lehtesuar nga teknologjia,  dhunën politike dhe dhunën në mjedisin e punës, kërkojnë një qasje të integruar dhe të harmonizuar ligjore. Ajo nënvizoi rëndësinë e buxhetimit të përgjegjshëm gjinor si kusht për zbatimin efektiv të masave ligjore, duke theksuar se megjithëse janë bërë hapa në nivel qendror, mbetet ende punë për t’u bërë në nivel vendor. U theksua nevoja për bashkëpunim të ngushtë ndërmjet bashkive, ministrive dhe shoqërisë civile për ofrimin e shërbimeve të mbrojtjes dhe integrimit për gratë dhe vajzat viktima të dhunës. Gjithashtu, u nënvizua roli i rrjeteve të shoqërisë civile dhe dialogut gjithëpërfshirës për të shmangur keqinterpretimet dhe për të siguruar një zbatim të qëëndrueshëm të ligjit në përputhje me standardet evropiane dhe rekomandimet ndërkombëtare.

Më tej Ministrja Pirdeni i kalon fjalën për një përditësim Ministrisë së Shëndetësisë dhe Mirëqenies Sociale, përfaqësuar në takim nga Znj. Jona Dervishaliaj, Drejtor Drejtoria e Përgjithshme e Zhvillimit 
Znj. Jona Dervishaliaj prezantoi procesin e gjerë konsultues të ndjekur nga Ministria e Shëndetësisë dhe Mbrojtjes Sociale për projektligjet në fushën e barazisë gjinore, parandalimit të dhunës në familje dhe kujdestarisë alternative, duke theksuar përfshirjen e gjerë të shoqërisë civile, institucioneve publike dhe aktorëve të drejtësisë. Ajo informoi se projektligji për parandalimin e dhunës në familje ka kaluar disa raunde konsultimesh ndërinstitucionale dhe publike, përshirë grupe teknike pune, takime me organizata të shoqërisë civile dhe institucione të pavarura, dhe pritet të miratohet së shpëëjti në Këshillin e Ministrave për t’u përcjellë më pas në Kuvend. Gjithashtu, u theksua se projektligji për kujdesin alternativ synon përmbushjen e detyrimeve të parashikuara në strategjinë kombëtare të mbrojtjes sociale dhe përmbushë disa detyrime që ne kemi në axhendë kombëtare për të drejtat e fëmijëve për periudhën 2021-2026 kjo është dhe një nga pikat më të rëndësishme që kemi me Bashkimin Europian, ndërsa projektligji për aksesueshmërinë është në process harmonizimi me direktivat e Bashkimit Evropian dhe po i nënshtrohet konsultimeve të mëtejshme. Takimi II-të i radhës do të jetë në Këshillin Kombëtar të Personave me Aftësi të Kufizuar, që do të mbahet në datën 29 Dhjetor. Në përfundim, Znj. Dervishaliaj nënvizoi angazhimin e institucionit për transparencë, dialog të hapur dhe bashkëpunim të vazdhueshëm me të gjithë aktorët për të siguruar dokumente ligjore të zbatueshme dhe në përputhje me standardet evropiane.
Më tej fjalën e merr  Znj. Elona Hoxha, Zëvendës Ministër, Ministria e Drejtësisë 
Znj. Elona Hoxha informoi se Ministria e Drejtësisë, në bashkëpunim me Drejtorinë e Ndihmës Juridike Falas dhe me mbështetjen e OSBE-së në Shqipëri, ka ndërmarrë nismën për ndryshime ligjore në ligjin për ndihmën juridike falas, pas pesë vitesh zbatimi. Ajo theksoi se nevoja për këto ndryshime ka ardhur si rezultat i vlerësimit të zbatimit të ligjit aktualisht në fuqi dhe rekomandimeve të institucioneve përgjegjëse, përfshirë Këshillin e Lartë Gjyqësor (KLGJ) dhe dokumentet strategjike përkatëse. Ndryshimet synojnë rritjen e fleksibilitetit dhe përmirësimin e aksesit në shërbimet e ndihmës juridike, përshirë harmonizimin procedural, përjashtimin e shërbimeve përmbarimore dhe forcimin e mbrojtjes për viktimat e dhunës në familje. Gjithashtu, u theksua se amendimi i ligjit do të adresojë me prioritet, mes të tjerash, edhe zgjerimin e kategorive përfituese, përfshirë gjithashtu edhe shtetasit e komunitetit rom dhe egjiptian dhe pakicat e tjera etnike tëë cilat do të bëhen pjesë e subjekteve të cilat do të përfitojnë nga ndihma juridike. Znj. Hoxha theksoi se ligji parashikon zgjerimin e shërbimeve dhe forcimin e rolit të ndërmjetësimit, me qëllim uljen e ngarkesës gjyqësore, reduktimin e kostove për qytetarët dhe promovimin e zgjidhjeve paqësore të konflikteve. U theksua se ndryshimet janë ende në fazë vlerësimi dhe se të gjithë aktorët e interesuar ftohen të kontribuojnë me sugjerime pranë Ministrisë së Drejtësisë dhe Drejtorisë së Ndihmës Juridike Falas. Gjithashtu, Zv. Ministrja Hoxha informoi Komitetin edhe mbi një tjetër nismë të radhës që po ndërmerret nga Ministria e Drejtësisë, saktësisht Strategjia e re e Drejtësisë për të Mitur. Ky proces do të nisë në fillim të vitit 2026 përfshirjen e gjerë të shoqërisë civile dhe institucioneve, ftesë e cila u komunikua edhe nga Zv. Ministrja për anëtarët e Komitetit, duke ftuar të gjithë aktorët të angazhohen aktivisht.

Pas fjalës së përfaqësueses së Ministrisë së Drejtësisë, Ministrja Pirdeni nënvizoi se, duke konsideruar se diskutimi shtrohet në rishikimin e një ligji shumë të rëndësishëm për të gjithë aktorët e shoqërisë civile, por edhe për të gjitha institucionet të cilat trajtojnë çështje të lidhura me subjektet përfituese ose eventuale përfitues nga ligji për ndihmën juridike, në vëmendje të veçantë është Ministria e Shëndetësisë dhe Mirëqënies  Sociale, meqenëse pjesa më e madhe e kategorive të ligjit për ndihmën juridike i përkasin rrethit të subjekteve që bien në fushën e veprimit të kësaj ministrie.

Ministrja Pirdeni gjithashtu referoi ligjin e prezantuar nga Znj. Pregja për sinjalizuesit, duke theksuar se ndër të drejtat që do të gëzojë sinjalizuesi është e drejta për ndihmë juridike falas, sepse ky është një detyrim që buron nga direktiva. Si rrjedhojë, për të garantuar përputhshmëri të plotë të legjislacionit shqiptar me direktivën për sinjalizimin, do duhet që në listën e subjekteve përfituese nga ligji për ndihmën juridike në eventualitetin e rishikimit, duke qenë se ligji është në proces rishikimi, të përfshihet gjithashtu edhe sinjalizuesi. 

Në vijim, pas fjalës së Ministres Pirdeni, Z. Thano mori fjalën dhe theksoi se debati ndërinstitucional shpesh perceptohet si një proces i mbyllur, ndaj është e rëndësishme që kontributi i shoqërisë civile të vlerësohet si në nivel agregat, ashtu edhe në nivel mikro. Ai vlerësoi punën e stafit të Ministrisë së Drejtësisë në një kontekst sfidues, duke nënvizuar se procesi i integrimit evropian kërkon përshpejtim të përafrimit legjislativ dhe aksesueshmëri reale të akteve ligjore për qytetarët. Z. Thano nëvizoi se ligji nuk është vetëm një instrument teknik, por një akt që formëson kulturën shoqërore, ndaj parashikueshmëria dhe kuptueshmëria e tij janë thelbësore. Në këtë kuadër, këto parime duhet të reflektohen në Planin e ri të Veprimit OGP me masa konkrete që adresojnë nevojat jo vetëm të organizatave të shoqërisë civile, por të shoqërisë dhe qytetarëëve shqiptarëë në tërësi.

Pas fjalës së Z.Thano fjalën e merr Z. Indrit Seferi, president i Shoqatës Medical Association Youth Albania”, si dhe Anëtar bordi i Këshillit Kombëtar për Shoqërinë Civile .
Z. Indrit Seferi falënderoi ekipin e OGP për punën e realizuar dhe theksoi se viti 2026 kërkon një angazhim më intensiv dhe më të strukturuar. Ai sugjeroi që krahas mbledhjeve ndërinstitucionale, të zhvillohen edhe takime sipas profileve dhe komitete sipas specialiteteve, për të adresuar në mënyrë më efektive objektivat sektoriale. U theksua nevoja për krijimin e ekipeve multidisiplinare dhe zhvillimin e takimeve periodike (çdo tre muaj), fizike ose online, me pjesëmarrjen e institucioneve, shoqërisë civile, qytetarëve dhe sektorit privat, për të garantuar transparencë dhe përshpejtim të procesit. Ai nënvizoi se ky model bashkëpunimi do të ndihmojë në shmangien e vonesave të panevojshme në zbatimin e reformave.



Më tej fjalën e merr  Ministri i  Shtetit për Marrëdhëniet me Parlamentin Z. Toni Gogu.

Z. Toni Gogu falënderoi kolegen Pirdeni dhe bashkëkryetarin Thano për krijimin e një platforme të domosdoshme që forcon bashkëpunimin ndërmjet qeverisë dhe shoqërisë civile, duke e konsideruar këtë proces si një ndërveprim demokratik që kërkon koordinim dhe mirëkuptim të ndërsjellë. Ai thekson se kontributi i shoqërisë civile, gjatë muajve që shërben në këtë rol, është jetik si në hartimin e legjislacionit ashtu edhe në përmbushjen e objektivave ndërmjetëse.
Sipas tij, përfshirja duhet të vazhdojë edhe në fazën e zbatimit, pasi ligjet krijojnë zakone dhe standarde që afrojnë shoqërinë shqiptare me praktikat europiane dhe ndikojnë drejtpërdrejt në jetën e përditshme, përmes shërbimeve dhe veprimit qytetar. Ai vlerëson reformat në fusha të rëndësishme sociale, si kujdesi alternativ, barazia gjinore dhe lufta kundër dhunës në familje, të cilën e konsideron një nga sfidat kryesore shoqërore.
Në përfundim, ai shpreh mirënjohje për organizimin e forumit dhe uron të gjithë pjesëmarrësit për festat e fundvitit.

Pas fjalës së Ministrit Z. Gogu, Znj. Fabiola Egro theksoi se shoqëria civile ka krijuar një mekanizëm të dedikuar të referimit kundër dhunës me bazë gjinore, i krijuar me mbështetjen e Ministrisë së Drejtësisë, UNICEF-it dhe bashkive, duke nënvizuar nevoja për mbështetje dhe funksionalitet të qëëndrueshëm. Znj. Egro nënvizoi rëndësinë e përfshirjes së shoqërisë civile në konsultimet për strategjinë e re për të mitur dhe vuri theksin se fushatat e informimit, përdorimi i gjuhës së thjeshtë dhe bashkëpunimi ndërinstitucional janë thelbësore për të siguruar që reformat ligjore të kuptohen dhe të sjellin përfitime konkrete për qytetarët, të cilët mbeten përfituesit fundorë të këtyre proceseve.
Pas përmbylljes së prezantimit te nismave ligjore, Ministrja Pirdeni kaloi në pikën e agjendës “Vlerësimi i Mekanizmit të Pavarur të Raportimit & Plani i ri Kombëtar i Veprimit për Partneritetin për Qeverisjen e Hapur”.  Ministrja Pirdeni theksoi se, procesi i hartimit të Planit të ri të Veprimit OGP 2026-2030 është një proces me rëndësi të veçantë, i cili duhet të bazohet në vlerësimin e Mekanizmit të Pavarur të Raportimit (IRM) të OGP-së dhe në rekomandimet që kanë dalë nga ky vlerësim. U bë me dije se objektivi është përfundimi i planit brenda qershorit 2026, pas një procesi gjashtëmujor konsultimi të gjerë ndërinstitucional publik përgjatë periudhës janar - qershor 2026. Ministrja Pirdeni nënvizoi se në plan duhet të përfshihen iniciativa kyçe që lidhen drejtpërdrejt me procesin e integrimit evropian dhe negociatat, duke garantuar linjëzim me të gjithë dokumentat politiko-strategjike në fuqi, parë nën lenten e avancimit të qeverisjes së hapur. Gjithashtu, u theksua se i gjithë procesi i hartimit të planit duhet të mbështetet në dialog të strukturuar dhe bashkëpunim të vazhdueshëm ndërmjet institucioneve publike dhe shoqërisë civile, duke pasur një planifikim të qartë të hapave, diskutime të vazhdueshme me ministritë për identifikimin dhe rikonfirmimin e nismave prioritare, si dhe konsultim të vazhdueshëm me partnerët e qeverisjes së hapur. Ministrja Pirdeni bëri me dije se angazhimet që do të ndërmerren në Planin e ri të Veprimit duhet t’u përgjigjen dy pyetjeve kryesore: 
(i) së pari, nëse këto angazhime janë të matshme, duke marrë në konsideratë konstatimet e draft-Raportit të Vlerësimit ku është evidentuar se disa angazhime të ndërmarra më parë  nuk kanë qenë mjaftueshëm të matshme, dhe 
(ii) së dyti, nëse këto angazhime sjellin një qasje të re dhe inovative për qeverisjen e hapur, por edhe në funksion të nevojës për dialog social për këto çështje. 
Përmbyllja e suksesshme e Planit të ri të Veprimit do të ndjekë një plan pune  të qartë Janar-Qershor ,  duke përfshirë konsultime me të gjithë aktorët, anëtarët e komitetit dhe finalizimin e një drafti që synohet të jetë i pranuar nga të gjithë. Gjithashtu, Ministrja bëri me dije se do të zhvillohen takime më të vogla teknike me ministritë për t’i udhëzuar mbi iniciativat që mund të propozohen nga kolegët, në përputhje me prioritetet institucionale. Gjithashtu, u bë me dije se, të gjitha institucionet e përfshira në hartimin e Planit të Veprimit do të kenë mbështetjen e Kabinetit të Ministrit të Shtetit, në bashkëpunim me Sekretariatin Teknik të OGP, për të mundësuar trajnimin e pikave të kontaktit të përfshira në proces dhe të përfaqësuesve të shoqërisë civile që kontribuojnë aktivisht në agjendën OGP. Në funksion të këtij procesi, një tjetër cështje me rëndësi në fjalën e Ministres ishte nevoja për të pasur nga përfaqësuesit e AMSHC listat e përditësuara të organizatave të shoqërisë civile, të cilat do të ndahen me ministritë. Kjo kërkesë, e cila do të qarkullohet edhe me shkresë zyrtare, synon të facilitojë institucionet në kryerjen e proceseve të konsultimit publik dhe bashkëbërjes së ligjeve dhe politikave me partnerët e duhur joqeveritarë. Ministrja Pirdeni e mbylli takimin duke falenderuar edhe njëherë të gjithë pjesëmarrësit dhe duke iu drejtuar me një kërkesë të gjithë institucioneve, veçanërisht për të shtuar nga janari në vijim të gjithë nivelin e angazhimit për hartimin e planit të ri të OGP së dhe për ta përafruar këtë plan të ri me nismat që janë ndërmarrë dhe po ndërmerren në kuadër të negociatave.
